
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЦОНХООР ТУССАН ГЭРЭЛ

	Харанхуй байлаа, миний тасалгаа

	Хааяа би

	Харанхуйд суух дуртай билээ.

	Гэтэл харин цонхоор маань

	Гэв гэнэт

	Гэрэл тусаад алга болов.

	Магадгүй тэр маань

	Машины чийдэн ч юм уу,

	Хэрвээ машин өнгөрсөн бол

	Хэсэг хүн яваа шүү дээ,

	Азтай жаргалтай ч улс юм уу.

	Аль эсвэл зовлонтой ч хүмүүс юм уу. 

	Хүлээх үйлэнд автсан ч юм уу

	Хүслийн дээдэд согтсон ч юм уу

	Үеийн нөхдийн найр хурим

	Үйлдвэрийн газрын шөнийн ээлж 

	Аль нь чухам тэднийг

	Амдан хүлээж байгаа бол?

	Тэгээд хөөрхий

	Тэр машин

	Өнгө будаг нь холцроогүй

	Өвч бүрэн шинэ болоод 

	Буман километр явах ч юм уу

	Булан дөнгөж хүрмэгц

	Яахын завгүй нэг машинтай 

	Ямбий болтлоо мөргөлдөх ч юм уу 

	Магадгүй тэр маань түргэн тусламж

	Манант шөнөөр довтлон өнгөрч 

	Аль нэгний алтан амийг 

	Аврах гэж ч яваа юм уу

	Гэв гэнэт

	Гэрэл тусаж

	Агшин зуур зурсхийгээд 

	Алга болж орхив.

	Хар муур хулгана барих шиг 

	Харанхуй түүнийг залгиж орхив.

	Гэр дотор дахиад харанхуй, 

	Гэгээ цайх юү ч үгүй.

	Аянчин хүний хар дах шиг 

	Албин харанхуй намайг орооно. 

	Болбол учрыг нь олох санаатай 

	Бодол болон сууна би.

	Магадгүй энэ маань

	Аянга ч юм уу,

	Алс тэртээ тэнгэрийн хаяанд 

	Аянга буугаад гэрэл нь тусав уу? 

	Буусан тэр аянга маань 

	Буурал чинарыг1 салам цохиод 

	Үүрэндээ байгаа хөөрхий шувуухайг 

	Үүрэглэж суухад нь ниргэж орхив уу, 

	Магадгүй тэр аянга цахилгаан 

	Манайхны нэгийг төөрч явахад 

	Луужин юуг нь харуулж өгөв үү. 

	Аль эсвэл

	Аадар бороо

	Асгаруулан байж

	Ангасан ургамлыг сэргээж өгөв үү. 

	Төмөр замын

	Туннел мэт

	Тасалгаа маань

	Таг харанхуй

	Нүхэн тэр харанхуй дотор 

	Нүдээ аниад хэсэг суулаа. 

	Аниатай зовхийг цочрон мэдэртэл 

	Ахиад бас гэрэл туслаа.

	Харин энэ маань 

	Харвах одны гэрэл ч юм уу 

	Магадгүй эсвэл

	Манаач өвгөн тамхиа асааж 

	Манай цонхоор гэрэл гаргав уу. 

	Энэ тамхи чүдэнз хоёр 

	Эцсийнх нь ч байсан юм уу 

	Эсвэл ганц хайртай хүүгийн нь 

	Эхний цалингийн бэлэг ч юм уу 

	Тэгээд тэр өвгөн манаач 

	Тамхиа татаж дуусах хооронд 

	Хэчнээн хүн орчлонд төрж 

	Хэд нь оронд нь талийгаа бол. 

	Төрж өссөн бүхэн нь 

	Үнэтэй хүн болох бол уу 

	Талийж насажсан бүхэн нь 

	Өндөр насалж чадаа болов уу 

	Огоорон одогсдын 

	Уй гашуу

	Оногдсон үрийн

	баяр цэнгэл 

	Орчлон дэлхийд юу нэмж 

	Онцгой юугаар гийгүүлж өг өө бол 

	Тасалгаа дотор

	Таг харанхуй

	Ганцаар би бодлогошрон суунам 

	Газар дэлхий амгалан нойрсном 

	Хав харанхуй энэ шөнө

	Хан тэнгэрт хаа хол

	Гал манасан цог адил

	Ганц туяа нуугдаад байх шиг

	Магадгүй дахиад

	Манай цонхоор

	Гэв гэнэт

	Гэрэл тусвал

	Машины чийдэн

	Манаач өвгөний тамхи

	Аймшигт их цахилгаан

	Аль нь ч байсан яамай хэрэг.

	Харин ганцхан тэр гэрэл 

	Халуун цөмийнх л бүү байг, 

	Энэрэлт хүний элгэн хайр 

	Энхрийлэлд уярсан буурал хорвоо 

	Нүгэлт тэр тахлын туяаг 

	Нүдэндээ дахин бүү үзэг!

НҮДНИЙ ЭНДҮҮРЭЛ

	Ягаан уруул чинь

	Яг нүд шигээ хүйтэн болжээ.

	Үнэн бодлоо нуух гэж

	Үйлээ үзээд яах нь вэ, чи.

	Нүгэл хилэнцийг чинь

	Нүд чинь өөрөө илчлээд байна. 

	Хувирч өөрчлөгдсөн

	Хуурамчхан нүд чинь 

	Хамаг нандин хүслийг минь

	Хад мөргүүлсэн юм шиг сүйдэллээ. 

	Харанхуй шөнийн ганцаардал 

	Харах нүдэнд чинь тодорно.

	Халуун оргитол төөнүүлэх гэж 

	Хоёр гарыг чинь атгалаа.

	Харин тэгтэл чиний гар 

	Хачин өөр болжээ.

	Өчигдөрхөн гэхэд энэ гар 

	Өд болсон тагтаан далавч шиг 

	Өчнөөн их халуун илч

	Өгөөмөр халамжтай байсан шүү дээ. 

	Өнөөдөр харин чиний гар 

	Авдраас гаргасан

	Амьгүй торго шиг

	Арчаагүй хүйтэн болсон байна. 

	Өчүүхэн ч гэсэн бүлээцэх гэж 

	Өөрийн чинь уруулд уруулаа наалаа. 

	Уруул чинь ч бас

	Урьдынхаасаа өөр болжээ. 

	Өчигдөрхөн гэхэд энэ уруул

	Цэврүү үсэртэл түлмээр байснаа 

	Өнөөдөр харин бүр байчхаад 

	Цэвдэг мөсөөр хайрч байна.

	Хөрж даарлаа гэхэд 

	Хөвөнтэй юм нөмөрнө.

	Хүн амьтангүй уйдахдаа 

	Хөгжим дуугаар саатна.

	Гэтэл ийм сэтгэлийн гунигийг 

	Гэтэлж яаж туулах бил ээ?

	Хуурай газар загас ангалзах шиг 

	Хуурамч дурлалд амьсгаа давхацна. 

	Нүдний чинь нүх шиг харанхуйд 

	Нүгэлтэй муухай төөрчээ би. 

	Тосоод намайг хүлээж байгаа 

	Тойроод гарахын аргагүй 

	Хатуу ширүүн сорилттой 

	Халз тулгаран учрах нь би.

	Чин зүрхний итгэлийг 

	Чиний харцнаас яаж олох вэ, би? Зүрхийг чинь

	Зүссэн сум болоод

	Сэтгэлийг чинь

	Сэглэсэн зэв болоод

	Халамж хайраас чинь буруулан 

	Хаяад чамайг явчихдаг

	Хэн бэ? Тэр чинь хэн бэ? гэж

	Хэн хүн асуух юм.

	Чиний нулимсыг урсгахдаа

	Чимгээ зүүж байгаа юм шиг инээдэг 

	Адтай тэр хүүхэн чинь 

	Аль вэ? гэж асуугаад байх юм.

	Анх тэр учрал 

	Алаг нүдний чинь харцыг 

	Мартаж чадаагүй болохоор 

	Маргаад би одоо яах вэ.

	Энэхүү хайрын эрхэнд 

	Элээсэн өдөр олон бий.

	Өдөр хоногоор тогтохгүй 

	Өчнөөн сар өнгөрчээ 

	Өнгөрөх хоногийн тоогоор 

	Өөдгүй чанар чинь танигдлаа. 

	Тунгалагхан харцтай нүдэнд чинь 

	Тунаранхан долгиотох үсэнд чинь 

	Цээл урьхан хоолойд чинь 

	Цэвэр нарийн хөмсгөнд чинь

	Цэх шулуухан нуруунд чинь

	Чиний аль сайхан бүхэнд 

	Чин сэтгэлээсээ дурлажээ, би. 

	Тунаранхан долгиотох үсийг чинь илбээд 

	Тунгалагхан харцтай нүдийг чинь ширтээд 

	Өөрийн эрхгүй дурлаж суухдаа би 

	Үнэхээр жаргалтай байж дээ хөөрхий 

	Тэр жаргалдаа би согтжээ.

	Тэгээд ч нүдийг минь манан бүрхжээ. 

	Үзэх нүд минь ингэж бүрэлзээд 

	Үнэн дүрийг чинь онож харсангүй. 

	Үзэсгэлэнтэй төрсөн чиний дүр 

	Үүл суулгажээ, миний нүдэнд 

	Үйлийн лайтай хуурамч нүдийг чинь

	Үнэндээ тэгээд олж харсангүй. 

	Яагаад ийм болов?

	Ямар жигтэй хэрэг вэ.

	Хачирхаж ингэж гайхахын оронд 

	Харах нүдний эндүүрэл гэдгийг 

	Хянаж ажиж байсан сан бол 

	Хамаг хэрэг бүтэх байж дээ.

	 


ӨНГӨ

	Цагаан улаан 

	хар шар 

	бүх л өнгө

	Цаанаа цөм 

	нэгэн зүйлийн

	бэлгэ дэмбэрэл

	Уйтгар итгэл

	гашуудал санаашрал 

	бүхий л явдал 

	Угтаа очиж

	тус тусдаа

	өөр өнгө 

	Өнгө бүхэн учиртай, 

	Өөрөөр агуулгатай, 

	Хар нь гашуудал Улаан нь баяр 

	Шар нь жигшил Муухай дайсагнал 

	Энэ олон өнгийг

	Эртнээс хэн ингэж тааруул аа вэ? 

	Улаан өнгө маань 

	Урсах амьд цус

	Бөгжний чулуун шигтгээ.

	Бөнжгөнөн дуслах нулимс

	Хар гэдэг маань

	Харамсал гашуудал 

	Элэгдэшгүй хайр халамж 

	Эвлэршгүй хардлага сэрдлэг 

	Цагаан өнгө нүдэнд унаж 

	Цайх мөргүй сохор болгоно 

	Гэтэл бас цагаан цэцэг 

	Гэр дүүрэн гэрэл цацраана. 

	Нэг нь навчийг нов ногоон гэнэ. 

	Нөгөө нь тэгэхэд ув улаан гэнэ. 

	Навч ургахдаа ногоорно. 

	Наранд гандаад шарлана. 

	Намар оройхон улайна. 

	Навч яах вэ навч шүү дээ. 

	Хүйтэн жавар халуун салхи шиг 

	Хүний сэтгэлд өнгө ялгарна. 

	Хүйтэн дулаан хоёр өнгөөр 

	Хүний сэтгэлд дуулал ургана. 

	Өнгө будаг гэдэг 

	Өнгөрснийг сэргээнэ 

	Өнгө будаг бас 

	Өр зүрхийг хөндөнө.

	Ажиж сайн харахгүй бол 

	Аль ч өнгө амилахгүй.

	Өнгө будаг гэдэг

	Өөр өөр аятай хөгжим юм. 

	Өнгө будаг гэдэг 

	Өр зүрхний бодол санаа юм. 

	Итгэл зовлон хоёрт 

	Ижил өнгө таарахгүй 

	Дуу авиа өнгө будаг 

	Дуулим хорвоог эзэлжээ. 

	Ингээд бодоход ер нь

	Энэ дэлхий дүүрэн

	Хүний хувь заяа

	Мөний төлөө тэмцэл

	Өөдлөх гал, цус

	Өдөр болоод шөнө

	Өчнөөн олон өнгө

	Өндийж амилан сэргэж байна. 

	Өнгө будгийн хуудаснууд 

	Өрсөлдөнхөн эргэж байна.

	 


1. ЦАГААН

	Үнэгчлэн мишээх нялхас 

	Үнэн мөний итгэл 

	Үнэ бодохгүй зүтгэл 

	Үнэхээр сайхан сэтгэл 

	Өмөн үү, устгасан 

	Өлзийт эмчийн нөмрөг, 

	Хүний гэгээн ертөнцийн 

	Хүсэл жаргалын эх

	Худлаа ч байсан хамаагүй 

	Хувиа бодоогүй үг.

	 

	2. ХӨХ

	Үүл нь үгүй тэнгэр 

	Үйлийн үргүй дурлал 

	Давлагаа нь үгүй тэнгис 

	Дега зурагчны «бүжигчид» 

	Хүүхдийн зурсан нар

	Зөв төвшин ааш 

	Зөөлөн дөлгөөн харц

	 

	 

	3.  МӨНГӨН СААРАЛ

	Хуйнд нь далдалж хийсэн 

	Хуучин цагийн зэвсэг 

	«А» үсэг нүдлүүлсэн

	Анхны багшийн толгой,

	Хөөс сахран оволзох

	Хөх мөнгөн давлагаа

	Өвөг эмчийн тухай

	Өнө мөнхийн дурсгал

	Хүйтэн салхитай өглөө

	Хүүхэнд бэлэглэсэн толь 

	Хөдөлмөр тэмцэлд зарцуулсан 

	Хөлс, цус, алжаалаас

	Буцааж авсан үнэ,

	Буурал орсон үс

	Аянчны сэтгэл амраах

	Алсын цэнхэр утаа,

	Буурал саарал өнгө

	Буман жилийн түүхтэй 

	Буянт дээдсийн тэргүүн шиг 

	Буурал мөртөө залуу, 

	Алтны төрсөн дуу

	Агь саарал мөнгө

	 

	 

	4. АЛТАН ШАРГАЛ

	Насаараа хоригдох ялтны 

	Нандин сайхан зүүд 

	Алтан бөгжинд цохиостой 

	Анхны дурлалын тамга 

	Саранд гийх үүлний 

	Саан шаргал хажаас 

	Өгөөмөр дэлхийн баялаг 

	Өндөр дээд хишиг

	Ван Гогийн2 наран цэцэг 

	«Баяр ёслолын» дээж 

	Ангамал цөлийн заг 

	Арвай буудайн овоо 

	Мяндсан үсний алтан сор 

	Мятаршгүй баатрын өнчин нулимс 

	Хадгаламж үзвэрт үлдсэн 

	Хаад ноёдын ширээ 

	Дарж чангалсан дарс, 

	Дараалан улирах цаг 

	Үхэх ялаас мултарч 

	Үнэ хүрсэн толгой, 

	Мөнгөний төрсөн ах 

	Дөнгөний хамсаатан алт.

	 

	 

	5. НОГООН

	Хавар цагийн уул тал, 

	Ханаран соёолсон үр тариа 

	Туяхан нэрсний шинэхэн навчис 

	Алдарт Сезаны3 үзэмжит байгаль 

	Туяаран мяралзах далайн давлагаа 

	Алсад зурайх замын гэрэл

	Ангаа гаргах балга ус,

	Ачтай хүний үнэтэй тус.

	 

	 

	6. ЯГААН

	Өвлийн тэртээгээс ханхлах 

	Хагацан салахын түмэн зовлон Өнөтэй цагийн таатай үнэр 

	Хорслоос бүүдийх цэнхэр нүд 

	Хаврын цасны шингэн сүүдэр 

	Холбоос тасарсан хөгжмийн чавхдас 

	Нил цэцгийн цоморлог шиг 

	Бодлогошрон гудайсан тэргүүн 

	Толгодын дээгүүр үдшийн бүрийд 

	Торолзон далдрах тогорууны цуваа 

	Эмэг ээжийн

	Ээрүүл утас.

	 

	 

	7. ХӨХ ЯГААН

	Архичин хүний хамар

	Анхны нь дэвтрийг халтартуулж

	Алиахан жаалыг уйлуулсан

	Асгарах дуртай бэх

	Хүүхдийн гараас салдаггүй

	Хөх ягаан толбо

	Усны түвшинд гүйлгэнэх

	Улаан нарны туяа

	Ургамал цэцэрлэгт тусах

	Улайх тэнгэрийн хаяа.

	 

	 

	8. ШАР

	Уудам талаар долгиотох 

	Ургаж гүйцсэн тариалан 

	Үрээ хайрлах эхийн

	Үнэн ивээлт царай,

	Намрын аясыг дагаж

	Навч нь гандсан модод 

	Үйлээ үзэж гундсан

	Үгүйрэл ядуурлын туйл 

	Хайрын золионд атгуулах 

	Хангинах төмрийн хэлтэрхий 

	Хахинан орилох чавхдас, 

	Ханах тавилангүй хүсэл.

	Хүлээж шаналах зовлонд

	Хүлцэж тамлагдсан харц,

	Сэрүүн цэцгийн өнгө

	Сэтгэл хөдлөм Дебюссийн4 уянга

	Яргын газрыг мэдэхгүй

	Яаралгүй бүдчих үхэр

	Хүний хоёр гар

	Хүнсний дээд – талх.

	 

	 

	9. УЛБАР ШАР

	Шехразадын5 дуулсан үлгэр домог 

	Шингэх наранд туяарах цас, 

	Хороссан6 хийцтэй үстэй дээл 

	Хоолой боом бүгчим халуун 

	Хөөрхий тугалаасаа хагацан салсан 

	Хөгшин үнээний мөөрөх дуу 

	Тавагтай сүү тамшаан долоох 

	Танхил өссөн муурын зулзага, 

	Хоромхон зуур нүднээ харагдах 

	Хонгор янагийн ялдам царай.

	 

	 

	10. ШУНХАН УЛААН

	Төмрийн хайлмаг хэвд цутгах 

	Төрийн дархан ган хайлагч

	Ууланд ургасан намуу цэцэг

	Унтарч мөхөшгүй гал голомт

	Эрэлхэг Прометейн

	Эрдэнэт бэлэг

	Аймшгийг няцаагч

	Агуу зоригтон

	Зандалчны хутга,

	Оводын эмгэнэл,

	Зовлонг эсэргүүцсэн тэмцэл

	Зон олны бослого

	Ялалтын туг

	Яралзах жагсаал

	Айхыг мэддэггүй

	Ардын хилэн

	Онож хэлсэн

	Ончтой үг

	Үймж бужигнасан багын дуртгал

	Үүрээр туссан шинэхэн туяа.

	 

	 

	11. ОРОГ СААРАЛ

	Хаа ч хамаагүй төвхнөх 

	Харь холын цагаачин, 

	Олны дунд алмайрах

	Оронгүй тэнүүлчийн сүүдэр 

	Хөшсөн хуруунд хавчаастай 

	Бөхсөн янжуурын үнс, 

	Гүйлгэнэж цийлийсэн савтай, 

	Гутаж гандсан сарнай, 

	Уруул дөнгөж хөдөлгөх инээлт 

	Уйтгарт дийлдэж цөхсөн 

	Гагцхүү үсэнд үлдэх 

	Ганцаардлын гялгар мөр 

	Өнчин хүүхдийн 

	Өгөршсөн хувцас,

	 

	 

	12. ХАР

	Атаат дайсан

	Айдас хүйдэс

	Архаг өвчнөөр биш 

	Аймхай муудаа сөхрөгчид 

	Цаазаар авхуулах өдөр 

	Цайх үүрийн гэгээ

	Худал хуурмаг

	Хувиа хичээсэн бодол 

	Эднээс гадна ертөнцөд 

	Энгийн хар юм олон бий. 

	Жишээлж заримыг хэлбэл 

	Жигүүр хар хөмсөг 

	Мэлтэлзэх харзны ус шиг 

	Мэл хархан нүд.

	 


ДӨРВИЙН ЯРИА

	Итгэл

	Эргэлзэл

	Уйтгар бид дөрвүүл 

	Уулзаж нэг ярилцлаа 

	Шөнө дүл болж,

	Шиврээ бороо, шижигнэж 

	Ширүүн салхи үлээхэд 

	Итгэл ингэж ярилаа 

	Шиврээ бороо зогсон оо, хө 

	Ширүүн салхи намжина аа, хө, 

	Үнэгэн харанхуй замхарна аа, хө, 

	Үүр тэгээд цайна аа, хө, 

	Алтан нар мандана аа, хө

	Агаар тэнгэр гийнэ ээ, хө.

	Эргэлзэл угтаж аваад 

	Хэзээ чухам тэгэх юм бэ дээ?

	Хэлж хэн мэдэх вэ дээ?

	Бороон дараа цас ч гэж бий 

	Бас тэгээд шуурга ч гэж бий 

	Болзоогүй шүү дээ юм гэдэг 

	Богинохон шөнө гэж байдаггүй шүү дээ гэлээ. 

	Уйтгар бас тэгтэл

	Шиврээ бороо яах вэ, зогслоо ч гэв 

	Ширүүн салхи яах вэ, намдлаа ч гэв 

	Шинэхэн өглөө яах вэ, боллоо ч гэв 

	Санаа сэтгэлийн минь гунигийг харин 

	Сарниулж юугаар хөөх юм бэ? 

	Итгэл ярихад

	Эргэлзэл тасална,

	Угтаж аваад

	Уйтгар ярина,

	Итгэл

	Эргэлзэл

	Уйтгар

	Эдний яриаг би сонсоно.

	Алтан наран

	Агаарт мандаж

	Өглөө болохыг

	Өөрөө хүснэ

	Хэзээ чухам тэгнэ гэж

	Хэнээс ч би асуусангүй

	Ингээд би дуугүй сууна

	Итгэл л яриасай гэж хүлээж сууна.


АМЬДРАЛЫН НЭГЭН ӨДӨР

	Гэр дотор

	Гэрэл унтарлаа

	Гэхдээ тэр хамгаас сүүлд бөхлөө,

	Гэгээн саран үүлнээ нуугдлаа 

	Гэрийн дотор анир чимээгүй 

	Сарны саруул туяа

	Үүлсэн шүүрээр савирна, 

	Сайх гэрийн эзэн 

	Үйлс ажлаа туурвина, 

	Зузаан хавтас дэлгэн сууж 

	Удаан гэгч цаас шагайна, 

	Тэгж тэгж

	Тэр хүн

	Сэрэх цагтаа

	Сэрүүлэг тавина,

	Унтаж амрах санаатай, 

	Унтраалга юугаа даравч 

	Унтах нойр нь хулжаад 

	Урваж хөрвөж хэвтэнэ.

	Нойтон хамуу шиг олон асуулт 

	Нойрыг нь бүр хулжааж гүйцнэ. 

	Хүнтэй адил тэднүүдийг 

	Хүлээж бай гэж болохгүй

	Бороо хэрэв орохгүй бол

	Будаа тариа юу болох вэ?

	Хийсэн бүх ажил маань

	Хэрэггүй болно гэсэн үг.

	Тэр л тосгонд одоохон

	Төрөх газар хэрэгтэй

	Багш тэр эмэгтэй

	Баргар царайтай харагдсан

	Гарыг нь бариад мэндлэхэд

	Гал шиг халуун оргисон

	Тэгээд тэр сарвайж

	Тэмдэглэх юм тэмтэчнэ,

	«Өвчтэй багшид эмч» гэж

	Өврийнхөө дэвтэрт бичнэ

	Тун чухал нууцтай

	Төмөр авдар хаах шиг

	Үнгэгдсэн дэвтрээ хамхиад

	Үүрэглэж тэр сууна,

	Үймсэн түүний сэтгэл

	Үргэсэн шувуу шиг бачимдаад

	Ханхар том тасалгаа нь

	Хавчиг юм шиг бодогдоно.

	Жимсний мод гөлөглөөд

	Жигтэй сайхан үзэгдэнэ.

	Өчигдрийн сургуулийн өдөрлөг

	Үр дүнгээ өгөх ёстой

	Үнэндээ тэнд цэвэрлэгээ согогтой ч

	«Умиуд»7 хамтрал хоцрохгүй,

	Намын хорооны товчоо

	Нар шингэтэл хуралдсан ч

	Хэрэгтэй юм ярилцсаныг

	Хэлж яахан барах вэ

	Намтар тууж шиг илтгэл 

	Наалинхай хуурамч сэтгэл

	Гэрэл үгүй тосгон 

	Цэцэг үгүй хот 

	Эд бүхэн цөөрвөл 

	Ээ дээ, бас таатай сан, 

	Чихэн тушаа нь цаг цохилно. 

	Чимх чимхээр хоног хорно, 

	Чаг чаг цагны цохилт 

	Чанга гэгч сонсогдоно 

	"Чаг" гээд

	Минутыг шална!

	"Чиг" гээд

	Секундийг мадална! 

	«Харж нүүнэ ээ, хашир минь» гээд 

	Хажуугаас хүн түлхэх шиг болно. 

	Шатрын тэмцээн ид дундаа 

	Шатаж байгааг огт мартжээ. 

	«Хар тал, мориороо түрвэл 

	Хай даа "Цагаан" тэснэ гэж үү 

	Саальчин бүсгүй Агажа 

	Сайн байна, тун сайн!

	Товойсон амжилт гаргаад 

	Товхимол хүртэл бичсэн гэнэ, 

	Арга туршлагаа ярих хэрэгтэй 

	Агажа! сайн байна, 

	Нөхөр нь харин байчхаад 

	Нөхдөө ичихгүй мэхэлж 

	Хөвөн, ноосны мэдээг 

	Хөөргөж давсалсан гэнэ, 

	Царайгаар зүгээр ч гэсэн 

	Цаагуураа больчихсон эр юм. 

	Уг нь саяхан болтол 

	Ултай л юм шиг байсан

	Алдаж гишгэхийг андахгүй 

	Амьдрал биднийг шална, 

	Мацах замаа алдвал

	Мад тавиулах нь тэр 

	Шаг гээд л мад.

	Шатар яаж төгс өө бол? 

	Тэгтэл аргагүй нүд анилдана. 

	Тэсгэлгүй ядарч зовхи бууна, 

	Тэгээд шүүрс алдан суниаж 

	Тэрүүхэн тэндээ битүү ханиана, 

	Эмнэг хүлэг шиг ороолоод 

	Хүний нойр хулживч

	Ээрээд салдаггүй хэдгэнэ шиг 

	Дахиад бас ирьюү

	Ойр холгүй явж

	Нойр хоолгүй ядарсан хүн шиг 

	Хагас дутуу нойр гэдэг 

	Хай даа, бас бэрх юм.

	Усгал нүд чинь талимаарч гэж 

	Уулзсан анд нь түүнд хэлэхэд 

	Үгүй, найз минь угаасаа хар юм гэж

	Үнэнээ хэлээд тэр инээмсэглэнэ. 

	Худал хуурмаг мэдээ

	Хуучин архаг өвчин юм, 

	Хуулийн өмнө зөвтгөх, 

	Хумсын чинээ ч үндэсгүй 

	Товчооны гишүүд ер нь 

	Тун ч зөв шийдсэн 

	Иймэрхүү улсын толгойг 

	Илж суухын хэрэггүй 

	Ялладаг газар нь өгөхөөс өөр 

	Ямар ч арга алга,

	Соёлын их сургууль

	Сонин нэвтрүүлэг юм даа, 

	Элдвийн бодол ингэж 

	Эх захгүй хутгалдана, 

	Тунарсаар манан болно 

	Тунгаахад бэрх болно, 

	Гэгээн сар хэдийн алга 

	Гэрэлт од ч замхарч байна, 

	Цонхоор тэднийг цохолж харахад 

	Цэнхэр цаасан дээр асгасан 

	Цэв цэвэрхэн 

	Цав цагаахан

	Цэг адил санагдана, 

	Сэтгэл бодол дахин 

	Сэргэж өндийж ирнэ. 

	Цагаан цэнхэр туяа 

	Цайх үүрийн гэгээ 

	Цэнхэр цаасан дээр тархсан 

	Цэг адил одод

	Шүр сувд шиг хэлхэлдээд 

	Шугам бодон зурайна. 

	Эрдэнийн хэлхээт тэр одод 

	Ирээдүйн тосгоны зураг 

	Тэгээд даргын бодол 

	Тэртээ алсад харвана, 

	Уран барималч залуутай 

	Уулзаж тэр ярилцана, 

	Уран барималч залуу 

	Урласан зургаа үзүүлнэ, 

	Урам зориг нь хөгжиж 

	Утга учрыг тайлбарлан. 

	Энэ - хүүхдийн цэцэрлэг 

	Энэ - хүмүүсийн сууц 

	Энэ - засмал зам 

	Энэ - асрамжийн газар

	А, харин энэ бол

	Арвин устай булаг

	Гантиг чулуугаар өнгөлөөд 

	Гайхамшигт усан оргилуур хийнэ, 

	Энэ байна шүү, та хар аа

	Эртний зууны төлөөлөгч 

	Хүний тэврээр долоо болдог 

	Хүчирхэг Платан мод гэнэ 

	Уран барималч түр дуугүй болно 

	Урдах дарга нь таг дуугүй бодлогоширно.

	Өнгөрсөн зууны төлөөлөгч

	Өмнөх шинэ зуунд ч

	Өмхөрч ялзраад унахгүй

	Өнөөгийнх шигээ л зогсоно

	Үндэст мод гэдэг

	Үхэж мөхөхгүй сайхан юм.

	Ухаант хүн харин

	Удаан наслахгүй нь харамсалтай 

	Орчлонгийн хүний тавилан 

	Онцгой хурдтай юм уу даа, 

	Хорвоогийн баяр бахдал

	Ховор хомс атлаа

	Уйтгар цөхрөл хоёр нь

	Уул овоо шиг байдаг 

	Учир нь хаанаа байна аа, 

	Гинжнээс салаагүй гар 

	Гишгүүлж үзээгүй газар 

	Олдоогүй байгаа үг 

	Олон л байна шүү дээ?

	Хөгжлийн алхам хурдсаж

	Хүчин чадал маань ихсэж байна.

	Хүний нас тэгэхэд

	Хөөрхийлөлтэй богино байна

	Зуугийн талхан гэдэг чинь 

	Юухан байх билээ дээ 

	Бүтэн жилийг ч гэсэн 

	Хормын төдий болгож 

	Бүхэл өдрийг гэсэн

	Хоосон суудгаа больж 

	Чих, нүдээ онгойлгож,

	Чин зоригоо хөвчилж 

	Ирэх зуун өөд тэмүүлэн

	Эсэн мэнд жаргахын тул 

	Хэд хэдэн зуунаар ч 

	Хүн наслахад ихдэхгүй!

	Ахуй бага нас маань

	Арван жил гэе

	Арван тав ч байсан 

	Ахар богино хугацаа,

	Тавь хүрэхтэй зэрэг л 

	Талийгаад өгөх нь тэр 

	Аалзны шүлс шиг утсаар 

	Аргамжуулж хүлүүлж байдаг 

	Алт шиг хүнд дарамтдаа 

	Амьдралын өдрүүд тасарна. 

	Хар үхэл ингээд

	Цаггүй довтолгон ирнэ. 

	Хачин юм шүү үхэл гэдэг 

	Цагаа олдог түүхгүй

	Хэн ч байсан ялгаагүй 

	Хэзээд цаггүй үхнэ, 

	Саарыг эрт үрэгдэвч 

	Оройтов гэж бодно.

	Сайныг насалж үхэвч 

	Эртдэв гэж харамсана.

	Утсаар ярьсан яриа 

	Унтах зуур бодогдоно

	Авсан ургац, хөвөн 

	Овьёос, өндөгний тоо 

	Алив бүхний тухай 

	Асуулт хариулт хөвөрнө, 

	Хань нөхдөөсөө хоцров гэж 

	Цохож над хэллээ

	Харин тэдэнд хэн туслав? гэж 

	Цохолж би асуусангүй,

	Ам, алдар хоёр

	Хамаагүй хэрэг ээ, надад 

	Ажил хэрэг л байвал 

	Хамгийн гол нь тэр 

	«Амжилт гаргана гэдэгт 

	Итгэж байна, бид, 

	Ажиллаад бай баяртай» 

	Эцэст ингэж хэлдэг байна, 

	Мах сүү ноос 

	Мал сүрэг цөмийг

	Марталгүй асуусан хэр нь 

	Миний тухай таг шүү, 

	«Хүүе одоо болиоч» гэж 

	Холбооныхон яаруулаагүй ч 

	Хүний тухай ерөөсөө 

	Хоосон өнгөрөх нь тэр дээ 

	Өөр нэг яриа 

	Өөрийн эрхгүй санагдана, 

	«Намын хороон дээр чи 

	Хэдэн хоногоор ч хамаагүй 

	Нойр хоолгүй суудаг гэнэ 

	Хэрхэвч тэгж болохгүй! 

	Эмнэлгийн засвар дууссан уу? 

	Төлөвлөгөө гэдэг хууль 

	Энэ хэний ч мэдээж, 

	Тэгэхдээ тэр чинь хүнгүй бол

	Эрээн цаас л гэсэн үг.

	Амралтаараа хаачих вэ?

	Авгайтайгаа цуг явах уу?» гэнэ. 

	Халамж хайр гэдэг

	Хамгаас эрхэм зүйл 

	Холбох утасны чагнуур

	Хоёр дахин хангинав.

	Хоёр өөр хүн

	Хоёр янзаар ярив.

	Хоёул намын гишүүн 

	Хоёул туршлагатай ч гэсэн 

	Нэг нь жинхэнэ ажилчин юм, 

	Нөгөө нь төмөр хүн юм, 

	Ерийн нүдэнд үзэгдэхгүй 

	Атом гэдэг өчүүхэн ч

	Ертөнц дахиныг донсолгох 

	Аугаа их хүчтэй!

	Жилийн уртад найдалгүй

	Жирийн өдрийг гололгүй 

	Нийтийн жаргал дархлахад

	Нэмэр хандив өргөлтэй

	Ингэж бодож хэвтсэнээ 

	Инээд нь хүрэх шиг болов 

	Уран илтгэгч аятай

	Урсгаж алдах нь шив дээ,

	За тэр ч яах вэ

	Заяа нь орхисон юм аа даа,

	Ган гачиг биднээс

	Ганц зун ч сан холдоосой! 

	«Цадиггүй муу гачаалыг 

	Цалгих усаар цацаана, 

	Цагийн муу удахгүй, 

	Цаашаа тэгээд харна» гэж 

	Хэн нэгэн хүн

	Хэлж байх шиг санагдана, 

	Өврийн дэвтрийн хуудаснууд 

	Салаад унахын адил 

	Өнөөх олон асуудал 

	Сарниад ирэхийн сацуу 

	Дуг нойронд автаад 

	Дугжраад өгөх нь тэр ээ?

	Тас харанхуй

	Таг чимээгүй

	Чаг чаг цаг цохилно 

	Түг түг зүрх лугшина, 

	Цаадах чинь унтаг гээд 

	Цагийн зүү ухрах биш 

	Яалаа ч гэсэн хэвээрээ 

	Явдаг мөрөөрөө л явна, 

	Цайдаг үүр

	Цагтаа л цайна,

	Болдог өдөр 

	Болдогтоо л болно,

	Амьдрал биднийг хүлээхгүй 

	Амарч унтах завгүй

	Сэрүүлэг тавьдаг заншилтай ч

	Сэрэх цагтаа л сэрдэг

	Өнөөх хүн маань бас л 

	Өөрөө сэрээд ирэв.

	Цагны товч дарахад 

	Цангинах дуу хадна.

	Улайрах тэнгэрийн хаяанд

	Угтах өдөр тодорно, 

	Цонх юугаа онгойлгож

	Цэвэр агаар амьсгалаад 

	Цорготой ус гоожуулж

	Цээж нүүрээ угаана, 

	Гэнэт нэгийг санаж

	Гэтэх шахам очиж

	Шилэн үүдтэй өрөө рүү

	Ширтэн зогсож инээмсэглэнэ, 

	Өндгөн чинээ охин нь

	Өхөөрдөм хөөрхөн нойрсоно, 

	Өглөөний улаан туяа

	Өрөөний нь цонхыг хөшиглөнө, 

	Ургах нарны туяанд,

	Ухаан санаа сэргэнэ,

	Үүрийн бор богширгууд

	Үймж хөөрхөн жиргэнэ.

	Сэтээ сэвээгүй шулганаад, тэд 

	Сэрээчих нь дээ, охиныг минь

	Өрөө рүүгээ ороход

	Өмнөх ширээн дээр бичиг хэвтэнэ. 

	Өчигдөр яагаад ч анзаараагүй юм бэ?

	Өөрийн нь охины бичиг байна, 

	Дуугайхан шиг уншлаа

	Духны нь үрчлээс тэнийлээ, 

	Шулганан жиргэх шувуухай!

	Шуугилдан наадах хүүхдүүд!

	Эд цөмөөрөө адилхан юм, 

	Эгээ л угаагаагүй зураг юм

	Нэг хэсэг нь амархан гэгч

	Нэр алдар олоод авна,

	Зарим нь харин

	Замаа алдаж

	Тэсвэр хатуужлаар зоригоо хатааж 

	Тэмцлийн шуургыг сөрөн туулна, 

	Ямар ч гэсэн эд нар

	Яндашгүй ирээдүйн төлөөнөө, 

	Бүтээх босгох тавилантай,

	Бүхэл бүтэн хүчин юм,

	Бөмбөг өшиглөөд гутлаа цоолчихсон,

	Бэхэнд дүрээд хуруугаа будчихсан 

	Сөөсгөр үстэй хөөрхөн хүү

	Санаанд илт бодогдов,

	— Түнш минь сонин юутай вэ? 

	Тоо, хэл бичиг ямар дүнтэй вэ?

	— Тав дээр нэмэх тав гэж 

	Тэвхийтэл хариулсан 

	Сэргэлэн жаалын хойноос 

	Ширтэж хараад хоцорч билээ, би. 

	Магадгүй энэ жаал хүү

	Манай ертөнцөөс цойлон гарч 

	Алсын алс одон ертөнцөд 

	Анхны зам нээх ч юм уу 

	Улс бүхэнд шагшигдсан 

	Уран найраг бичих ч юм уу 

	Уйтгар гуниг арилгаж өгөх 

	Уянгат хөгжим зохиох ч юм уу 

	Толгой доторх бодол юугаа 

	Тооны оронгоор үржүүлж ирээд 

	Гадаад далайн хүчин чадлыг

	Гартаа оруулаад авах ч юм уу, 

	Өвс ургамал, амуу тариагаар 

	Өмөн үү, ханиад томууг 

	Эдгээж анагаах чадал төгс 

	Эм тан хийх ч юм уу, 

	Тэр цагт хүн төрөлхтөн 

	Тэрсэлдэхийг мэдэхгүй ах дүүс болоод

	Гавьяа зүтгэлийг нь үнэлэн үзэж 

	Газар дэлхийн нэрийн өмнөөс 

	Амьд ахуй цагт нь харин 

	Алтан хөшөө босгох ч юм уу...

	Хаврын уринд сэтгэл тэнийж

	Хамаг бие тавигдах шиг болов 

	Шуугилдан наадах хүүхдүүд

	Шулганан жиргэх шувуухай!

	Тагтаа гэж

	Тайж ноёд шиг таахалзсан амьтад

	Тавьж өгсөн бэлэн юманд дуртай. 

	Бор шувууны шулганаан 

	Болхи сунжирсан оршил юм. 

	Ганганан нисэх тогорууны цувааг 

	Гарч харахаа мартуузай, 

	Өмнө зүг, Багдад орохдоо 

	Өнөөх Видадаа8 дурсан буй 

	Гургуул гэж

	Гунхсан амьтан

	Өнгийн солонго татах адил 

	Өд сөд нь туяарах ажээ.

	Хөтүү гэж

	Хөвчийн нэгэн тахиан төрөл 

	Хилэн хар торгон үс нь 

	Хэдийгээр даруу гэвч 

	Хэрдээ бас үзэсгэлэн төгс, 

	Эргэлдэх бодол гэдэг 

	Эцэж цуцахыг мэдэхгүй, 

	Шармал мөнгөн эдлэл шиг

	Шаргал эмжээрт үүлэн өөд 

	Бүргэд шувуу нисэв 

	Бүр дээшээ хөөрөв, 

	Үүгээр бас зогсохгүй, 

	Үүлэн цаагуур ч ниснэ,

	Царгим хурц нар өөд 

	Цавчилгүй ширтэж чадна, 

	Хүчит жигүүртний хойноос 

	Хүршгүй оргил өөд тэмүүлэн 

	Хоёр далавчаа дэлгэнхэн

	Хосолж түүнтэй хөөрөх сөн! 

	Бодит орчлонгийн явдал 

	Бодол санаа хутгалдан 

	Сэтгэл зүрх хааяахан 

	Сэм сэмхэн гуниглана, 

	Шуугилдан инээх хүүхдүүд 

	Шулганан жиргэх шувуухай 

	Хүний гайхам сэтгэл 

	Хүлээх сайхан итгэл 

	Оргүй алга болбол 

	Одон гарагийн хүрээлэнд 

	Орох хаалга нээсэн

	Орчлон ертөнц яана аа, 

	Улиран одох өдрүүдээс 

	Ургаж соёолж гараад 

	Угтан ирэх Эрин өөд 

	Урагш дандаа тэмүүлэгч 

	Ухаант хүний ертөнций 

	Унахад хэрвээ хүрвэл 

	Орчлон гэдэг цэвдэг 

	Огтын харанхуй болох вий. 

	Өглөө эрт цонхоор харахад 

	Өнгийн юм бодогдоно. 

	Аянч, шинжээч бодол 

	Алс замдаа сульджээ.

	Татлалгүй бичсэн охины нь зурвас 

	Тагтааны далавчнаас тодроод ирлээ. 

	«Аав аа! Таныг бас л

	Айхтар чармайж хүлээлээ. 

	Тэгэвч та ирсэнгүй 

	Тэсэж чадалгүй унтлаа.

	Тарьсан цэцэрлэгийнхээ навчны тоогоор

	Таныгаа би үнслээ шүү» 

	Мэнгэ адил баалсан бэх 

	«Манзар» гэсэн гарын үсэг

	Гэтэж зөөлөн алхсаар

	Гэрээсээ чимээгүй гарлаа, 

	Өглөөний нар мишээж 

	Өнгөт орчлон сэргэжээ. 

	Ерийн атлаа ээдрээтэй 

	Ертөнцийн нэгэн өдөр 

	Хүнийг тэврэн авлаа. 

	Хүн ч угтан явлаа.

	Амьдралын нэгэн өдөр 

	Аяны урт зам юм.

	Шулуунтай тахиртай тэр замыг 

	Шударга үйлсээр туулахын тул 

	Эцэг ах дүүгийн ёсоор

	Эгэл хүмүүсийг халамжлахын тул 

	Хүний сайхан заншил ёсоор

	Хүнтэй учрахаар хүн гарлаа, 

	Сэтгэл санаандаа

	Сэжиглэлгүй 

	Эгцлэх харцандаа

	Эргэлзэлгүй 

	Хүсэл зоригоор

	Цээж дүүрэн 

	Хүн ингэж

	Цэх явна.

	 


НИСЭХ ОНГОЦ ДОТОРХ БОДОЛ

	1 . ЖИГҮҮРИЙН ЭРХШЭЭЛД

	«Эйр Энэтхэг» гэсэн 

	Эрээн цоохор үсэгтэй

	Дөрвөн хөдөлгүүрт онгоцоор 

	Дөтийн замыг баринам,

	Ган хөлөг хөөрч

	Гүн огторгуйд шумбалаа, 

	Газар, далай хоёр мэлтийж

	Алс тэртээ хоцорлоо.

	Шингэх Наран шунхадсан 

	Тэнгэрийн хаяаг нэхнэм, 

	Сингапур, Бомбей, Дели гэж 

	Тэмдэгт гурван буудал бий 

	Асар тэнгэрийн салхи 

	Алгуур зөөлөн үлээнэ.

	Сэрүүн салхи урдаас, хойноос 

	Сэтгэл хөдлөм илбэнэ,

	Харин тэртээ доогуур

	Харах нүд гүйцэхгүй 

	Хавтгай цэнхэр ус

	Халгих их давлагаа,

	 

	 

	2. ОРОХ НАРНЫ ТУЯА

	Орох нарны туяаг

	Олж хараагүй хэн байх вэ? 

	Тэнгэрт аялсан энэ үдэш л

	Тэр туяа арилсангүй

	Газар тэнгэрийн хаяа нийлээд 

	Галт хөшиг шиг улайна,

	Хөрст газар хөх тэнгэрийн хооронд 

	Хөвчилж татсан утас шиг 

	Үелсэн цацраг унжуулсан 

	Үүлэн хярын дээгүүр

	Барьж яваа зам маань 

	Баруун зүгийг зорино,

	Хумхиж хаясан цаас шиг 

	Хучиж зулсан хөвөн шиг.

	 

	 

	3. СЭТГЭЛ ЯАРНА

	«Чамдаа» гэдэг дууны аяыг 

	Чанга гэгч нь исгэрч явтал 

	Халуун нарны эрхээр

	Хатаж ширгэсэн горхи шиг 

	Аялж байсан ая маань

	Аман дотор замхрав

	Тэнгис дээгүүр нисэхдээ, 

	Тэнэг хүн л дуулдаг байх,

	Тэгээд бас ядахдаа 

	Тэр тэнгисийн нэр нь 

	«Тангараг - Өшөө» гэсэн

	Тав муутай нэр шүү!

	Дор хаяхад үүгээр 

	Долоон цаг ниснэ,

	Ийм аажуу хугацаанд 

	Элдэв бодол төрнө

	Хэрэг ч бүр бишиджээ.

	Хэн ингэж нэрлэ ээ бол? 

	Тангараг - Өшөө нь ч юу вэ дээ. 

	Таагүй муухай нэрээ, 

	Экваторт орж ирлээ.

	Энд сүүдэр тусахгүй, 

	Бензин хүрдэг болов уу. 

	Битгий л хөдөлгүүр унтраасай. 

	Бензин яах вэ дууслаа ч гэе 

	Бид бүхэн үрэгдлээ ч гэе. 

	Тэнгэр хүнийг сөгдүүлэхгүй ээ! 

	Тэгээд бас бодлоо.

	Бид чинь хэн бил ээ?

	Бие сэтгэлээр хаа явна?

	Тийм ээ, бид

	Асар уудам энэ зайд 

	Амьд бяцхан арал билээ. 

	Тэгээд энд үрэгдэж гэе. 

	Тэглээ ч гэсэн дахиад 

	Тэнхээт хөдөлгүүр нүргэлэн 

	Тэнгэрийн мандлыг доргиулна.

	Агаар, газар, ус

	Аль нь ч гэсэн тэр

	Хүний зоригийг боогдуулах 

	Хүчин болж чадахгүй ээ!

	Тэгж бодоод би

	Тэсгэлгүй бахархлаа

	Тэргэл саранд туг хатгасан

	Тэр чинь би!

	Би — хүн!

	Түүхийн аливаа шат

	Түүний хөлд гишгэгдэнэ. 

	Саяын тэр алхам

	Шатны нэгэн довжоо...

	Цаг яасан удаан юм бэ? 

	Сэтгэл юутай яаруу юм бэ?

	 

	 

	4. СЭТГЭЛИЙН ҮГ

	Цуг суусан хүн маань

	Байн байн хавьчина, 

	Царай, төрхийг нь ажвал 

	Унтсан шинж алга аа.

	Олон хүүхдийн эцэг ч юм уу 

	Отгон ганц дүү ч юм уу 

	Гартаа зүүсэн бөгжинд нь 

	Ганган шигтгээ гялтганана. 

	Хачин том шил

	Хамар дээрээ зүүсэн атал 

	Эхээс яг заяасан шиг

	Этгээд зохисон нь гайхалтай 

	Дакрон даавуу пиджак

	Дал мөрийг нь хучна.

	Нейлон цамцны зах

	Нэг хуруу цухуйна

	Англи хэлний хувьд 

	Аргагүй би мөхөс

	Дөч гаруйхан үг 

	Дөнгөн данган мэднэ. 

	Зүгээр суухаар яах вэ

	Зүрх гаргаад ярилаа

	— «Та нисэх дуртай юу» гэж 

	Тарчилж байж хэллээ. 

	Ойлгомжтой болгох санаатай 

	Онгоцны далавч заалаа.

	Анивчиж ирээд тэр маань 

	Ажиглаж хэсэг харлаа

	Англиар хэлэхчээ болсон маань 

	Авцалдсангүй бололтой.

	О'кей, О'кей гэхээс 

	Ондоо хариу хэлсэнгүй. 

	Орчуулах хүн байхгүй бол 

	Ойлголцох шинжгүй боллоо. 

	Өврөө мань эр уудлаад 

	Өнгөт фото гаргалаа. 

	Алтан шаргал үстэй 

	Арав орчим настай, 

	Алиахан охины зураг 

	Алган дээрээ тавьж 

	«Май дотер» гээд 

	Мань хүн инээмсэглэв

	Гурван хүүхдийнхээ зургийг 

	Би ч бас гаргалаа. 

	«Гуд Вери» «Окей» гэнэ. 

	Бид ингээд ойлголцоо 

	Сэтгэлийн үг гэгчид 

	Хэлмэрчийн хэрэггүй ажээ. 

	Сэргэсэн тархинд минь тэгээд 

	Хэтийн итгэл тодров.

	Магнай нь үрчлээ тэнийгээд 

	Мань хүн ч тэгсэн дэг

	Гэтэл харин

	Гэрэл унтрав.

	Хажуу дахь хүн маань 

	Харанхуйд умбаад

	Дахин би

	Ганцаар үлдэв.

	Зөгнөл итгэл бодлоосоо 

	Зүрх сэтгэл догдолно

	Өмнө маань хаврын урь

	Өнгө өнгийн цэцэг 

	Аугаа их ирээдүй

	Амдан хүлээж байна.

	Манай онгоц үнэндээ 

	Мацаж мөлхөж байх шиг 

	Сэтгэл юутай яарна,

	Шинэ дууны аялгуу 

	Чих дэлдэн хангинана.

	 

	 

	6. ХЭСЭГ ЗУУРЫН МАРТАГНАЛ

	Далай, харанхуйд замхарч

	Давлагаан сүрэг далдрав 

	Тэнгэрийн уужим сэлүүнд 

	Тэргэл саран хөвнө.

	Тэрний цаанаас залгасан 

	Тэнэгэр оддын хүрээлэнгийн

	Орох хаалганы хажууд 

	Онгон саран мэлтийж 

	Цэвэр цэмцгэр хувцастай 

	Цэргийн хүн шиг тольдоно. 

	Эргэн тойрон хөхрөх 

	Энгүй уудам тэнгэрт 

	Хурдалж яваа онгоц 

	Хумхын тоосны төдий,

	 Тэнгэр дүүрэн од

	Тэдний ширхэг бүхэн нь

	Баяр ёслолын үеэр

	Банзан тавиур дээр дүүжилдэг

	Саан цаасанд бодолтой

	Самар мэт үзэгдэнэ.

	 

	 

	7. ХҮСЭЛ

	Явах замын уртыг хэлэх үү, 

	Ядарч үүрэглэхийн хэцүүг ярих уу? 

	Далай, тэнгэрийн уудамд 

	Далбилзаж ниссэн онгоцонд 

	Долоон цагийн турш

	Догдолж үймсэн сэтгэлтэйгээ 

	Гансарч бухимдсан бие минь 

	Ганцаар үлдсэн шиг санагдана

	Хүний дуу сонсох

	Хүсэл тэгээд оргилно. 

	Хайрт хүүхнийхээ гарыг 

	Халуу оргиулж атгаад 

	Хамт амьдрах хугацаандаа 

	Халамжилж хэлж гүйцээгүй? 

	Халуун хайр сэтгэлээ 

	Ханатлаа одоо хэлэхийн тул 

	Хайрлах юм надад алга аа.

	 

	 

	8. ЭХ ГАЗРЫН МӨРӨӨДӨЛ

	Сингапурын буудлаас 

	Саяхан л бид хөөрсөн дөө

	Гэтэл харин би

	Гэр хүн хоёрыг

	Зуун жил хараагүй шиг

	Юун их мөрөөднө вэ?

	Эх болсон газраа

	Элс хайрга модтой нь

	Юутай их санана вэ?

	Ганьхрал төрүүлэх ганцаардал

	Ганц ч минут хоцрохгүй

	Сэтгэл санаа үймүүлэн

	Сэтээ сэвээгүй дагана.

	Тэгээд бүр уйдуулж

	Тэсэх аргагүй зовооно.

	Аргаа бараад нүдээ анихад

	Анд нөхөд маань үзэгдэнэ.

	Униар татсан ногоон тал

	Уугуул нутгийн минь цэлмэг өглөө.

	Усгал хархан нүдээрээ

	Унших номоо гүйлгэнхэн

	Тонгойж суугаа охин минь 

	Тодхон гэгч харагдана.

	 

	 

	9. СЭТГЭЛИЙН ДОГДЛОЛ

	Баку хотын салхи

	Хаанаасаа байгаа бол?

	Эндэх далайн гүн

	Хэдий хэр байдаг бол?

	Мугани, Мили нутгаар

	Яргуй өдийд гар аа бол уу?

	Гавана хотод өнөөдөр 

	Ямар янзтай байгаа бол?

	Нефть гаргах төлөвлөгөө

	Бие лээ болов уу, үгүй болов уу? 

	Баку хотын цэнгэлдэхэд 

	Багачууд өнөө даарахаар бол уу? 

	Хуурай халуун улиралтай 

	Жакарт хотын буудал 

	Хуучинтайгаа л адилхан 

	Хөл ихтэй байгаа даа.

	Баку хотын дүүрэг 

	Барилгачдын гудамжинд 

	Барьж байсан байшин 

	Босож сүндэрлээ болов уу?

	Өнөө бас л Энэтхэгт 

	Өлсгөлөн болох нь гэж үү? 

	Намайг эзгүй хойгуур 

	Найз олон нөхөд маань 

	Ямар ямар шүлгүүд 

	Ярайтал өрөөд байгаа бол? 

	Калькутта хотын тэрэгчин 

	Хөлөө амрааж чад аа бол уу? 

	Алтан хараацай ирэх 

	Арай болоогүй гэж үү?

	Цаг гэдэг цаашилсаар 

	«Өнөө» маань «саяхан» болж 

	Өмнөөс маань шинэ ирээдүй 

	Өрсөн тэмцэн угтаж байна— 

	Манай Москвагийн цагаар 

	Долоон цаг цохиж байна— 

	Манарах энэ тэнгэрт 

	Харуй бүрий болж байна 

	Сүрлэг эх орны минь 

	Сүүлийн үеийн амжилтууд 

	Өргөн дэлхийн өнцөг бүрд 

	Өдийд яг л түгж буй. 

	Долгион юуг нь тааруулан

	Догдол тэмүүлэлд автаад

	Хэт ядарсан тархиа

	Хэсэг зуур ч сан амраад: 

	Хүлээн авагч байдаггүй нь 

	Хүслийн минь хясал ажээ.

	 

	 

	10. УУЧЛААРАЙ НАМАЙГ

	Толгой дээрх тэнгэр

	Тохсон эзэн байхгүй

	Хөлийн доорх тэнгис 

	Хэнийх ч бас биш

	Учир нэгэнт иймээс 

	Ургамлын ногоон навч

	Учран золгох газар

	Угтан ирэх амрагаа

	Санаж мөрөөдөж явахаас 

	Сайхан юм алга аа!

	«Хүнд цодлуулсан ноён шиг 

	Хүчээ үргэлж сорино.

	Таарсан газраа шалуулж байх 

	Тавилан надад заяажээ.»

	Эрт дээр бичсэн

	Энэхүү бадгийн төлөө

	Яасан ч яах вэ намайг 

	Ялласан ч би хүлцэнэ.

	Тэгэхдээ харин та нар 

	Тэнгэрийн энэ хоосноос

	Тэнэг болгох шахсан

	Тэр муухай ганцаардлаас 

	Гаргаж аваарай намайг 

	Газартай минь уулзуулаарай. 

	Газар дэлхийн чимэг болсон 

	Гайхамшигт хүнтэй учруулаарай. 

	Амьдрал жаргалын гэгээн гэрэл 

	Алаг нүдэндээ туяаруулсан

	Ард олонтой минь золгуулаарай.

	 

	 

	11. ХОЁР ЦЭГИЙН ХООРОНД

	Амьдрал гэдэг юу юм бэ? 

	Анхны огцом чарлалтаас 

	Амьсгал хураах хүртэлх 

	Агшин зуурын зам юм. 

	Энэ замд тэгээд 

	Эхийн зөөлөн гар 

	Хагацал болоод учрал 

	Хайр дурлалын гансрал 

	Хар санаатны өшөө 

	Хань нөхрийн түшиг 

	Хатуу итгэлийн хүчин 

	Хал үзээгүйн зовлон 

	Уулын чинээ байсан ч 

	Үргэлж багадах баяр 

	Хумсын чинээ мөртөө 

	Үргэлж ихдэх гуниг 

	Энэ бүхий л явдал 

	Ээлжилж байдаг жамтай. 

	Магадгүй бас цаашаа 

	Мартаж орхих аргагүй 

	Дахин яагаад ч олдохгүй 

	Даанч их дотно 

	Цэцгийн үнэр анхилуулсан 

	Цэвэр эелдэг гар

	Амттай атлаа гашуун 

	Алаг эрээн амьдралын

	Алдаа осол, гэм зэм 

	Адгийн муу үг

	Аварч тэтгэх чадалтай 

	Алаг нүдний харц

	Элдэв зүйлийн юм

	Энэ дээр нэмэгдэж ч мэднэ. 

	Анх хүүхэд уйлахдаа

	Аугаа их ирээдүйг 

	Амсах тавилангаа зөгнөж 

	Айж тулгамддаг хэрэг. 

	Амьсгал хураана гэдэг 

	Амьдралын их алжаалаас 

	Анагааж ганцхан эдгээх 

	Аятай сэрүүн сүүдэр.

	 

	 

	12. АХИАД ЖИГҮҮРИЙН ЭРХШЭЭЛД

	Үгүй! би айгаагүй 

	Үүлгэртэж бас бухимдаагүй. 

	Үз л дээ та нар судсыг минь 

	Үнэхээр тайван байгаа биз.

	Үүнд итгэнэ үү, байна уу 

	Үнэндээ тэр хамаагүй.

	Хөрст газраас дээшээ 

	Хөл нь гэнэт тасрагчдын 

	Олонхын нь боддог бодол л 

	Одоо ч толгойд эргэлдэж байна 

	Цөөнх нь тэгэхлээр яах вэ гэж 

	Цөхөрсөн асуулт тавина биз. 

	Хүн гэдэг модтой адил

	Үр жимс өгдөг ч бий, үгүй ч бий. 

	Зарим хүний сэтгэл

	Загсаасан тос шиг царцуу 

	Хэсэг зарим нь тэгэхэд 

	Хэзээд догдолж явна 

	Эрхэм «Эйр Энэтхэг» минь! 

	Эрчит жигүүрийн чинь хөлд

	Эндэхэд би гомдолгүй 

	Энэнээс ч илүү хурдал!

	Анивчих одод хүртэл 

	Атаархаг бидэнд, атаархаг!

	Нэг үгээр хэлэхэд 

	Нэлээд сайн өлсжээ.

	 


АМЬТДЫН ЗҮҮД

	Чимээгүй. хүүхдүүд ээ, чимээгүй 

	Чихэлдэж шахалдалгүй нааш суу.

	Чихээ тавин сонсоцгоо.

	Чихэр шиг үлгэр ярьж өгье.

	Дэмий юм эрээчиж байдаг 

	Дэвтрээ та нар дэлгэцгээ

	Дээр нь тэгээд аятай санагдсанаа

	Дэс дараагаар нь бичицгээ.

	Их багагүй цөм суув уу?

	Энэ жаал яагаад байна.

	Би балчир гэнэ үү?

	Бичиж чадахгүй гэнэ үү?

	Зүгээр, тэр хамаагүй 

	Зүггүйтэлгүй л суу.

	Хэдийгээр чи бичихгүй ч гэсэн 

	Хэн нэг нь уншаад өгнө.

	Туулай, чоно, баавгай

	Туурайт хөлөг, тахиа

	Үнэг, муур, гөрөөс

	Үржилт загас, эрвээхэй

	Багачууд та нартай адилхан

	Бас их нойртой гэнэ.

	Тэгэхдээ эдний унтах байдал

	Тэр болгон адилгүй гэнэ.

	Зарим нь өдөр унтана.

	Зарим нь шөнө унтана.

	Ор ганцаараа зожиглож ч унтана. 

	Олон олноороо сүрэглэж ч унтана. 

	Нүдээ хараатай чоно унтана.

	Шүдээ нойрондоо хавирч унтана. 

	Үнэг л битгий гэтээсэй гээд 

	Үүрэглэж ирээд туулай унтана.

	Усан дундаа загас унтана. 

	Бутан дундаа туулай унтана.

	Эрээн эрвээхэй ч гэсэн

	Энэ тэр өнцөг буланд

	Зүүж орхисон зүүлт чимэг шиг 

	Зүүдэлж ирээд тухтай унтана. 

	Амьтдын зүүд ер нь

	Амттай байдаг гэнэ.

	 


ТУУЛАЙН ЗҮҮД

	Уул тал, гуу жалгаар

	Ухаан жолоогүй харайж харайж 

	Дэлдэн туулай эцэж ядраад 

	Дэрсний ёроолд унтаад өгчээ. 

	Үүрийн гэгээн туяа зүүдэлж 

	Үүрэглэх нойрондоо элдвийг үзжээ. 

	Навч нь сагсайсан ногоон цэцэрлэг 

	Намрын нүцгэн бутыг орложээ.

	Нар мандаад тэнгэр сайхан 

	Навчит байцайны үнэр гайхам 

	Шуудай аваад туулай хүү 

	Шуудхан гэгч харайлгаж гарав. 

	Шуудуу жалга дайралдсан бүхний 

	Шувт дээгүүр нь дүүлэн гарсаар 

	Эгц чигээрээ ногооны газар луу 

	Эрчээрээ давхиад хүрч гэнэ. 

	Ногооны газрын манаач өвгөн 

	Нойрон дундаа хурхирна гэнэ. 

	Уг нь туулай зүрхтэй болохоор 

	Унтагчийн хажуугаар хэнэггүй өнгөрөв. 

	Тэвэрт багтахгүй улаан лууль 

	Тэмээн чинээ чихрийн манжин,

	Тэсрэх шахсан амтат гуа

	Тэгээд бас ший гуа

	Хоёр метрийн улаан лууван 

	Хүний дайтай өргөст хэмх 

	Толгойн чинээ том байцай

	Тоо томшгүй олон гэнэ.

	Хөөрч баярласан туулай хүүгийн 

	Хөлс нь бараг дусалж гэнэ.

	Цагаан байцаа цадтал идэв. 

	Улаан лууль гашуунхан байв. 

	Шийгуанаас нь шилж үзэв 

	Шүүс гэдэг нь амттай байв.

	Манжин, лууван байгаа бүхнээс 

	Мань эр машуутталаа идэв.

	Цусан улаан шийгуа

	Усан шүүст амтат гуа

	Лууван, манжин, өргөст хэмх 

	Зууван хэлбэрт улаан лууль 

	Байдаг саваараа чихэж аваад 

	Байцай нэгийг үүрээд явав. 

	Ногооны манаач хацраа түхэлзүүлж 

	Нойрон дундаа дугжирсаар ажээ. 

	Гэмгүй эхлээд азтай л байж 

	Гэтэл харин гай дайрав.

	Дороо гэнэт салхи дэгдэж 

	Шороо тоос хуйлран хийсэв. 

	Дэлдэн чихт найтааж орхив. 

	Дэргэдэх манаач цочин сэрэв. 

	Сэрсэн манаач туулайг харж 

	Сэргэлэн дуугаар «зогс!» гэнэ

	Золигийн муу дэлдэн чамд 

	Зохих «Шан өгнө» гэнэ.

	За даа дүүрч дээ, буугаа авлаа. 

	Замгаа сойлоо, гохоо дарлаа. 

	Бурхан минь бас дахиад

	Буугаа шагайлаа, гохоо дарлаа. 

	Улин исгэрэх сумны оронд 

	Улаан лууван цацаж гэнэ. 

	Туулай хүү бүр гайхаж, 

	Тун ч их инээж гэнэ.

	Тарж хэвтээ лууванг нь 

	Тампуу савандаа чихэж гэнэ. 

	Жихүүн салхинд даарсхийгээд 

	Жижигхэн туулай сэрж гэнэ. 

	Жинхэнэ амьдрал түүнийг угтаж 

	Жигтэй зүүд арилж гэнэ.

	Удтал нүдээ нухалж гэнэ 

	Учрыг нь олж ядаж! гэнэ.

	Юуны байцай, ногоо байх вэ, 

	Юм бүхэн намраараа гэнэ.

	Анилдсан нүдээ ахин арчиж 

	Аяархнаар санаа алджээ.


БААВГАЙН ЗҮҮД

	Хайлган намар өнгөрч 

	Хахир өвөл иржээ.

	Тал гуу цөмөөрөө 

	Танан цасанд умбажээ

	Цагаан малгай духдуулаад 

	Саглагар бутнууд өндийнө. 

	Цасан хүрэмд дарагдаад 

	Сайхан мөчрүүд гудайна. 

	Цээлийн ус, нуурууд 

	Цэнхэр мөсөөр хучигджээ. 

	Ус ингэж чулуужаад 

	Улирлын эсэргэн эхэлжээ. 

	Идэр есийн хүйтэнд 

	Ичсэн баавгай нойрсоно, 

	Гэр орон ч хүйтэн 

	Гэдэс нь ч бас өлсгөлөн 

	Гэнэт нэг сэрж 

	Гэдрэг хүчтэй суниаж 

	Хахир муухай дуугаар 

	Хашхирч нэг үзэж 

	Ичээндээ байгаа баавгайд 

	Идэх юм олдохгүй 

	Алгаа нэг долоогоод

	Ахин унтахаас аргагүй болжээ. 

	Тэгээд тэр зүүдэндээ 

	Тэнүүн хаврыг үзэж гэнэ.

	Цагийн дулаан ирж 

	Цас мөс хайлж гэнэ.

	Дээр нь бас давхцаж 

	Дэлгэр намар ирж гэнэ.

	Алтан өнгөөр бүхнийг будаад 

	Аргагүй л намар биеэрээ гэнэ. 

	Гадирын мод жимстэйгээ 

	Гарцаа байхгүй харагдаж гэнэ. 

	Улаан шаргал анар жимс 

	Унжиж байгаа үзэгдэж гэнэ. 

	Амтат лийрийн анхилуун үнэр 

	Ам хамраар цоргино гэнэ 

	Баавгай тэгээд баярлахдаа 

	Баруун зүүнгүй харж гэнэ.

	Хаашаа л харвал амтат жимс

	Хай даа, мөн ч сайхан хэрэг ээ. 

	Тал бүрд мөчрөө даран 

	Тарвас мэт лийр унжина. 

	Баавгайд харах зав өгөхгүй. 

	Бараг л өөрсдөө ам руу нь орно. 

	Аваад идэхэд ёстой дурных 

	Айх юм юу ч үгүй.

	Амт гэдэг бал бурам

	Ай даа, мөн ч таатай хэрэг ээ.

	Зол заяандаа хагартлаа баярлаад 

	Зооглож гарч дээ, мань Баавгай, 

	Болбол ахиухан идчих санаатай, 

	Босож ч үзэж, сууж ч үзэж, 

	Цөмийг нь барж чадсангүй 

	Цөхрөнгөө бүр барж гэнэ.

	Хүйтэн хэчнээн чангарсан ч

	Хүнсний бэлэн нөөцтэй болов. 

	Зүйтэй ер нь хадгалъя гэж 

	Зүүдэн дундаа бодож гэнэ. 

	Цатгалан баавгай ингэж бодтол 

	Царс мод харагдаж гэнэ.

	Зөгийн бал царсны хонгилоос 

	Зөндөө их гоожно гэнэ;

	Хув шиг тунгалаг тэрхүү бал 

	Хувингаар асгасан шиг урсана гэнэ. 

	Амтат балыг харахтай зэрэг 

	Арааны нь шүлс асгарч гэнэ. 

	«Хэрэг тарина аа, гайхал зөгий. 

	Хэцүү муу сайн золигууд шүү. 

	Аюулт хурц зүүгээрээ шивж 

	Арьс сэглэж мэдэх амьтад

	Тэдний тоглоом хатуу шүү» гэж 

	Тээнэгэлзэж баахан зогсож гэнэ. 

	Тэсэж чадалгүй ойртож очвол 

	Тэнд зөгий алга гэнэ.

	Хонгил руу шагайж харвал 

	Хүнгэнэх чимээ таг гэнэ, 

	Зөгийн хурц хошуу харин 

	Зөндөө олон хэвтэнэ гэнэ. 

	Эзэд нь харин тэртээ холоос 

	Ингэж баавгайд хэлнэ гэнэ: 

	Чи биднээс битгий ай. 

	Чин сэтгэлээсээ зочилж байна. 

	Идэж барахгүйгээ аваад яв 

	Энэ бал чинь чинийх шүү дээ 

	Амтат энэ бал бурам 

	Амьд цэцгийн шим шүүс, 

	Анд бидний нандин бэлэг 

	Аваад яв. Гайхах юмгүй, 

	Айлчилж чиний ирсэн чинь

	Ашгүй, харин сайн байна.

	Ховдог баавгай баярлахдаа 

	Хонгил руу савраа хийж гэнэ. 

	Ингэтэл харин бал ч алга.

	Эргэн тойрон цав цагаан

	Айлын ноход ойрхон хуцна

	Ай хөөрхий, зүүдэлж шүү дээ. 

	Идэр есийн хүйтэнд 

	Ичсэн баавгай нойрсоно.

	Гэр орой нь ч хүйтэн

	Гэдэс нь ч бас өлсгөлөн.


ЭРВЭЭХЭЙН ЗҮҮД

	Сэвэлзүүр зөөлөн салхинд 

	Сэрүүн цэцэг халиурна. 

	Ганга судаг нугын дээгүүр

	Ганган эрвээхэй халгиулна. 

	Хаврын тэнэгэр наранд 

	Хамаг ургамал жигдэрнэ. 

	Дэгжин эрвээхэйн чуулга шиг 

	Дэнжийн цэцэг алаглана. 

	Эрвээхэй ер нь хэзээний 

	Энд тэндгүй нисдэг хойно 

	Тогтмол нуурын усанд ч 

	Тольдон тольдон эргэлдэнэ. 

	Усанд сүүдрээ тусгасан 

	Ургаа бургастай нааданхан 

	Цэцгийн хүрээлэн дэлгэсэн 

	Цэцэрлэг адил эрээлжилнэ. 

	Тэгж яваад эрвээхэй 

	Тэнд өөрийгөө тольдож гэнэ. 

	Тэсэж чадалгүй хашхирч гэнэ:

	— «Тэгнэ ээ! Би мөн гоё оо! 

	Зургийн хоёр далавчиндаа 

	Зуун цэцгийн жавхаатай, 

	Цэвэрхэн намайг хараагүй бол

	Цэцгүүд хэнийгээ дуурайх вэ? 

	Цэмцгэр намайг гараагүй бол 

	Цэцэрлэг хэндээ ургах вэ 

	Ер нь би байхгүй бол 

	Ертөнцөд хавар байхгүй» гэж 

	Бидний заримтай адилхан 

	Биеэ учиргүй магтаж гэнэ. 

	Намуу цэцэг сэрүүн цэцэг 

	Нил цэцэг мэлрэг цэцэг

	— Нааш ир, бидэн дээр суу гэж 

	Найр тавин урьж гэнэ,

	Дэгжиндээ найдсан эрвээхэй 

	Дээрээс ер буусангүй 

	Дэлбээт уяхан цэцгүүд 

	Дэмий түүнийг дууджээ. 

	Шөнөдөө уйлсан нулимс нь 

	Шүүдэр болоод өглөө хатаж 

	Нүгэлт эрвээхэйн төлөөнөө 

	Нүдээ хавдтал дэмий уйлжээ. 

	Эрвээхэй эднийг тоосонгүй 

	Эгдүүтэй нь аргагүй ингэж дуулжээ.

	Өнгийн цэцэг алаглуулж 

	Үзэсгэлэн бүрдсэн хавар аа. 

	Дуучин шувуудаа гангануулж 

	Дур татсан хавар аа, 

	Намайг харин өршөөхийг 

	Наадах шувууддаа захиарай. 

	Гуравхан хоногийн настай 

	Эрвээхэй гэгч би билээ 

	Гуа үзэмжийн хувьд гэвэл 

	Эрхт хаврын дүү билээ. 

	Хаврын цэцгүүд тэгэхлээрээ 

	Хаа ч намайг хүндлэх ёстой

	Сагсуу өвчтэй эрвээхэй 

	Сайрхаж ингэж дуулсаар гэнэ. 

	Анд маань бидэнд гомдож гэж 

	Алаг цэцгүүд бодож гэнэ.

	Хэнээ туссан эрвээхэй 

	Хэнэг ч үгүй ихэмсэг гэнэ. 

	Эргэлдэн ниссээр нуур луу очиж 

	Эрээ цээргүй асууж гэнэ:

	 — «Үнэхээр би дэгжин биз?

	Үнэн үү дээ, худлаа юу?

	Эрэг рүү унжих бургаснаас 

	Эрхгүй дээр байгаа биз?» 

	Харин нуур цайвартасхийгээд 

	Хариу юу ч дуугарсангүй,

	Гайгүй сайн ичсэндээ 

	Ганц навч ойчиж гэнэ.

	Толгой нь эргэсэн эрвээхэй 

	Тоймлож үүнийг мэдсэнгүй, 

	Ногооны газрыг тойрч гэнэ 

	Ногоон талыг дайрч гэнэ.

	Тэгж тэгж ядрахдаа 

	Модны мөчирт сууж гэнэ 

	Тэнд хариугүй унтах болж 

	Навчин доогуур шургаж гэнэ. 

	Тэрхэн зуур хурхирч 

	Хар даран зүүдэлж гэнэ.

	Тэнгэр бүрхэж хүйтрээд 

	Хачин эвгүй байж гэнэ. 

	Хөөрөгдөх салхи исгэрч 

	Хөөрхий эрвээхэй даарч гэнэ. 

	Хөхөө шувууны эвэр хошуу

	Хөдлөх завгүй таарч гэнэ. 

	Зүс царай нь цонхийж 

	Зүрх сэтгэл нь чичирч гэнэ:

	«Чи нэг дайралдаа вий 

	Чимэг гоёл гэрт минь хэрэгтэй 

	Хоёр далавчаа өгөхгүй бол 

	Хорвоогоос чи хагацаж дээ»,

	— «Далавчийг минь хайрлаж үз 

	Даанч би хэцүүднэ шүү дээ 

	Оронд нь харин талын цэцэг 

	Олон олныг авчирч өгье

	Үгүй ядахдаа жаахан хүлээ 

	Үүрийг чинь чимж өгнө, 

	Гуравхан хоногийн настай 

	Турьхан ядуу биетэй 

	Өчүүхэн эрвээхэй намайг

	Өршөөж хайрла» гэж гэнэ.

	— «За яах вэ тэгж болох юм 

	Заавал цэцэг авчирна шүү 

	Үүрийг минь үнэхээр чимэх 

	Үзэмж сайтайг нь шилнэ шүү. 

	Харин чамайг худал хэлбэл

	Хаанаас ч гэсэн олно шүү» 

	Ингэж хөхөө хэлж гэнэ, 

	Эрвээхэй тэгээд явж гэнэ. 

	Саатаж түдэлгүй эрвээхэй 

	Сарнай цэцэгтэй уулзаж гэнэ,

	— «Найз нөхөр сарнай минь 

	Намайгаа аварч үз.

	Гайтай дайсан хөхөөгийн 

	Гав дөнгөнд орлоо би.

	Гараас нь мултарч чадахаа болив. 

	Ганц өдрийн насгүй болов.

	Үүрээ тэр гоёх гэнэ 

	Үнэндээ чимэг дутаж гэнэ.

	Хоёр далавчаа өгөхгүй бол

	Хорвоогоос намайг тонилгоно гэнэ 

	Сарнайн дэлбээ олохгүй бол 

	Сайхан мэдээрэй, залгина гэнэ. 

	Чи минь намайг ойлгож үзээч 

	Чиний л дэлбээ хэрэгтэй байна 

	Яахын аргагүй дотно байж 

	Ялихгүй юм харамлаад яах вэ! 

	Ингэж хэдий эрвээхэй шалавч 

	Энэрч үзэхгүй нь ил болов.

	Сарнай цэцэг түүнд ер нь 

	Царай өгөх шинж алга, 

	Нисэж нисэж эрвээхэй 

	Нил цэцэгт очиж гэнэ.

	— Нигүүлсэж үзээч, нил минь 

	Найзынхаа амийг аврахыг бодооч 

	Гайтай дайсан хөхөөгийн

	Гав дөнгөнд орлоо, би, 

	Гараас нь гарч чадахаа болив 

	Ганц өдрийн насгүй болов.

	Үүрээ тэр гоёх гэнэ.

	Үнэндээ чимэг дутаж гэнэ. 

	Хоёр далавчаа өгөхгүй бол 

	Хорвоогоос намайг тонилгоно гэнэ 

	Нилийн дэлбээ олохгүй бол 

	Нэгмөсөн залгина гэнэ, 

	Хэчнээн ингэж гуйгаад ч 

	Хэрэг болохгүй нь мэдэгдэв. 

	Нил цэцэг эрвээхэй рүү 

	Нэг ч удаа харсангүй, 

	Мэгдэж сандарсан эрвээхэй 

	Мэлрэг цэцэг рүү очиж гэнэ 

	Мэлрэг цэцэг түүнийг 

	Мэндийн зөрөөгүй угтаж гэнэ, 

	Нуга руу эрвээхэй очиж гэнэ

	Нулимс унаган гуйж гэнэ

	Гэтэл бас нуга судаг 

	Гэмгүй царайлаад таг гэнэ. 

	Цөхрөнгөө барсан эрвээхэй 

	Цөөрөм нуур луу очиж гэнэ

	— Амгалан дүрт нуур минь 

	Амь аварч тус бол

	Ганган сайхан бие минь 

	Ганц өдрийн насгүй болов.

	Намуу, саргай, нил цэцэг

	Надад цөмөөрөө гомдсон бололтой 

	Мэлрэг, сэрүүн, бусад цэцэг 

	Хэлгүй юм шиг таг дуугүй, 

	Өрөвдөж намайг хайрлаж үз 

	Өндөр зэгсэндээ нууж үз

	Хэдий ингэж эрвээхэй шалавч 

	Хэлэх хариу таг гэнэ.

	Эрвээхэй бүр арга мухардаад 

	Эхэр татан уйлж гэнэ.

	— Итгэлт сайн нөхдөдөө

	Ихэмсэг зан гаргаснаас 

	Ийм хэрэг болов гэж

	Эрвээхэй гуньж суутал 

	Алаг цэцгүүд хөдөлж гэнэ

	Ая тал засаж гэнэ.

	Намуу, саргай, мэлрэг цэцэг 

	Нил цэцэг, сэрүүн цэцэг,

	— Битгий уйл, эрвээхэй 

	Бидний дотор нуугд

	Хөхөө ирвэл ирж л байг 

	Хөөгөөд бид явуулна.

	Ер нь тэр бидэн дотроос 

	Ялгаж чамайг олохгүй 

	Ийм сайхан үгэнд

	Эрвээхэй баярлалгүй яах вэ. 

	 

	Хөгтэй зүүд ингээд өнгөрч 

	Хөхөө ч алга, хүйтэн ч алга, 

	Хаврын тэнэгэр наранд 

	Хамаг ургамал жигдэрнэ 

	Дэгжин эрвээхэйн чуулга шиг 

	Дэнжийн цэцэг алаглана.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

